
					此页尚未校对




　〈按我　太祖雖因創業定鼎金陵然以六朝國祚不示而歷代帝王皆都中原意欲遷都及得汴梁親往視之〉

　〈故有北京之建旣而復謂羣臣曰大梁四而受敵非建都之地且人民凋敝不可重勞興築也罷之又有言遷〉

　〈于長安者以漕運艱難而止監察御史胡子祺請遷都關中不報又嘗議建都北平可以控制胡虜以問廷臣〉

　〈翰林修撰歙人鮑頻對曰胡主起自朔北是以立國在燕天運已改不可因也今南京興王之地宮室已完不〉

　〈必改圖傳曰在德不在險也復止後雖營鳳陽爲中都然竟亦泥於劉基之言而不遷也至我　文廟因封燕〉

　〈王得天下後定都北平〉

是月六日夜京師天鳴十一日大赦天下與民更始惟十

惡不赦○放元宮人○設六部官職分理天下庶務以滕

毅爲吏部尙書樊曾璞爲侍郎前司農卿楊思義爲户部

尙書少卿劉誠爲侍郎錢用任爲禮部尙書世家寶爲侍

郎陳亮爲兵部尙書朱珍爲侍郎周禎爲刑部尙書盛京

輔爲侍郎張仁爲工部尙書張文爲侍郎○御史中丞劉

基辭歸靑田先是　上北廵命丞相李善長及基留守京

師基見　上曰宋元以來寬縱日久當使紀綱振肅而後

惠政可施也　上然之基素剛嚴督察內外有犯悉寘于

法復按劾中書省都事李彬犯法罪當死善長素愛彬祈

緩其獄基不聽奏上竟處彬死刑由是與善長大忤　上

囘京善長愬之基求退遂歸○命學士詹同等十人分行

十道訪求賢哲隱逸之士○有司奏造乘輿服御諸物應

用金者命皆以銅爲之有司言費小不足靳　上曰朕富

--

有四海豈吝此然所謂儉約者非身先之何以率下小用

不節太費必至開奢汰之原啟華靡之漸未必不山小而

至大也○徵天下賢才至京授以守令厚賜而遣之　上

語中書省臣曰治國以得賢爲先賢者天下之望今以布

衣之士新授以政必有以養其廉耻而後可責其成功洪

範曰凡厥正人旣富方糓此古人之良法美意也○九月

江西行省參知政事陶安卒安在翰林　上賜一對國朝

謀略無雙上翰苑文章第一家及殁　上哀悼親制祭文

遣使祭之追封姑熟郡公先是有御史言安隱過　上曰

朕素知安安豈有此且爾何由知之對曰聞之道路　上

曰御史聽道路之言以毀譽人以此爲盡職耶命黜之

　〈按開國文臣膺爵封者甚罕身封公者惟李善長一人追封公者惟陶安一人劉基汪廣洋二人俱止封伯〉

元將王左丞攻潼關守將郭興指揮于光奮擊大敗之李

思齊等自是不敢復窺潼關○大將軍達遣孫興祖兪通

源等帥師進克永州常遇春傅友德等略保定中山〈今定州〉

河閒俱下之○上以元都旣克命大將軍率諸將進取山

西○下詔求賢曰朕惟天下之廣固非一人所能治必得

天下之賢其成之向以干戈擾攘疆宇未一致賢養民之

道未之深講雖賴一時輔佐匡定大業然而懷才抱德之

士尙多隱於岩宂豈政令靡常而人無守歟刑辟煩重而

